
tarbiya jarayonlarida mavjud an’anaviy o‘qitish metodlari hamda umumiy mahorat yo‘nalishlarini 

Oʻzbekiston Respublikasida kadrlar tayyorlash tizimi hukumatning doimiy eʼtiborida boʻlib 

kelayotgan sohalardan biri hisoblanadi. Birinchi Prezident I.A.Karimov taʼbiri bilan aytganda “buyuk 
maqsadlarimizga, ezgu niyatlarimizga erishishimiz, jamiyatimizning yangilanishi, hayotimizning 
taraqqiyoti va istiqboli amalga oshirilayotgan islohotlarimiz, rejalarimizning samarasi taqdiri – 
bularning barchasi, avvalambor, zamon talablariga javob beradigan yuqori malakali, ongli mutaxassis 
kadrlar tayyorlash muammosi bilan chambarchas bogʻliq”. Shu boisdan, har doim mamlakatimizda 
islohotlarning asosiy komponentlaridan biri – aynan kadrlar tayyorlash tizimi boʻlib kelgan. 
Oʻzbekiston Respublikasining 1997-yilda qabul qilingan “Taʼlim toʻgʻrisida”gi Qonuni hamda 
“Kadrlar tayyorlash” Milliy dasturlarida ushbu ustuvorlik oʻzining yaqqol ifodasini topgan. Mazkur 
hujjatlarda keltirilganidek, oliy taʼlim tizimi “hayot talablariga qarab tashkil qilinishi” lozim. 

Oʻzbekiston Respublikasi mustaqillikni qoʻlga kiritgach, oʻz hayotining barcha sohalarini 
sifat jihatidan yangilash, dunyoviy demokratik davlat va bozor iqtisodiyotiga asoslangan fuqarolik 
jamiyatini barpo etish yoʻlidan bormoqdaki, ushbu buyuk maqsadlarni amalga oshirish uchun jamiyat 
barcha aʼzolarining, ayniqsa, respublika aholisining yarmidan koʻpini tashkil qiladigan yoshlarning 
kuch-gʻayratini safarbar etish talab qilinadi. Biroq bu jarayon oʻz-oʻzidan sodir boʻlmaydi. Jamiyat 
yoshlar qay tarzda shakllanayotganiga hech qachon befarq boʻlmagan. Mamlakatimiz siyosatida 
jamiyatning yuksak maʼnaviyatga hamda maʼrifatli insonni shakllantirishga tayanishi alohida oʻrin 
tutadi. Uchinchi ming yillikning birinchi navbatdagi vazifasi – yangi avlodni shakllantirish masalasini 

hal qilishda yoshlar ongida mustahkam maʼnaviy tushunchalarni, insonparvarlik va demokratik 
qadriyatlarni mustahkamlashga, tarixiy ildizlarni bilishga, milliy anʼanalarni tiklashga ulkan oʻrin 
ajratilgan.  

Yurtboshimiz Sh.M.Mirziyoyev: “Hozirgi zamon sharoitida, aholining hayot sifati va darajasi 
davlatning raqobatbardoshligining asosiy koʻrsatkichi boʻlib, progressning muhim faktori – taʼlim 
sohasining roli oʻsmoqda. Innovatsion rivojlanishsiz, keng ilmiy-texnikaviy kooperatsiyasiz va yangi 
texnologiyalarni tatbiq etmasdan, fan va texnika yutuqlarisiz ijtimoiy-iqtisodiy progressni tasavvur 
etib boʻlmaydi, ilmiy-texnikaviy almashinuvni faollashtirib, fanning har xil sohalarida oʻzaro 
tadqiqotlarni oʻtkazish lozim”ligini [1] taʼkidladilar. 

Mamlakatimiz oʻz taraqqiyotining yangi davriga qadam qoʻygan hozirgi kunda Oʻzbekiston 
Respublikasi 2017-2021-yillarda rivojlantirishning beshta ustuvor yoʻnalishi boʻyicha Harakatlar 
strategiyasi asosida barcha sohalarda keng koʻlamli oʻzgarishlar amalga oshirilmoqda. Prezident 
Sh.Mirziyoyev taʼkidlaganidek, “...islohotlarning muvaffaqiyati, mamlakatimizning dunyodagi 
rivojlangan, zamonaviy davlatlar qatoridan munosib oʻrin egallashi avvalo ilm-fan va taʼlim-tarbiya 
sohasining rivoji bilan, bu borada bizning dunyo miqyosida raqabotdosh boʻla olishimiz bilan uzviy 
bogʻliq”.  

Yoshlar maʼnaviyatini shakllantirishda taʼlim muassasalari bilan fuqarolik jamiyati institutlari 
hamkorligi masalalari oʻrganish mamlakatimizning hozirgi rivojlanayotgan fuqarolik jamiyatining 
talablaridan biridir. Oʻzbekistonda demokratik huquqiy davlat, kuchli demokratik jamiyati barpo 
etish maqsadi inson huquqlari va manfaatlarini jamiyatni rivojlantirish va davlat qurilishining eng 
ustuvor yoʻnalishi etib belgilanishiga olib keldi. Bu borada yurtboshimiz:“... bugun Oʻzbekistonda 
olib borilayotgan keng koʻlamli islohotlar, avvalambor, xalq bilan muloqot prinsipiga gʻoyat uygʻun 
va xamoxang boʻlib, bizning ish faoliyatimiz samaradorligini yanada oshirishga xizmat qiladi” [2] 
dedilar. Yoshlar bilan ishlashda bugungi kunning yangilanishi demokratlashuvi va modernizatsiya 
jarayonlari xam milliy-maʼnaviy qadriyatlarni hisobga olgan holda fuqarolik institutlari bilan ijtimoiy 
hamkorlikda faoliyat olib borish zaruriyati tasdiqlanmoqda. Tarbiya oila, mahalla, oʻquv 
muassasalarining hamkorligini oqilona tashkillashtirib, taʼlimiy va tarbiyaviy masalalarni ijobiy hal 
qilish imkoniyati yaratiladi. Maʼlumki, Bugungi kunda taʼlim-tarbiya jarayoniga yuqori intellektual 
texnologiyalar, ilm-fanning eng ilgʻor yutuqlarini tatbiq etish, taʼlimning ijtimoiy imkoniyatlarini 
kengaytirishga kadrlar tayyorlash tizimini rivojlantirishda muhim omil sifatida qaralmoqda. 

Jamiyatga malakali kadrlarni yetkazib berish bilan bir qatorda yoshlarni maʼnaviy-axloqiy, 
komil insonlar boʻlib shakllanishiga eʼtibor qaratilmogʻi darkor. Bu borada nafaqat taʼlim 
muassasalari balki oila, ota-onalar bilan hamkorlikda amaliy ishlar olib borilsa maqsadga samarali 
erishiladi. Maʼlumki, ota-onalar farzandlarini kamolga yetkazishlarida boshlangʻich taʼlim 
muassasalalarida alohida eʼtibor berib, oliy taʼlim muassasalarida bu koʻrsatgichni pasaytirib 
yuborishadi. Oliy taʼlim muassasalarida “Ota-onalar kuni” tadbirlarining samaradorligini oshirish 
muhim masalalaridan biridir.  

Oila va taʼlim muassasalari oʻrtasida tashkil etilgan hamkorlikning bosh gʻoyasi ota-onalar 
uchun pedagogik yordam koʻrsatishdan iboratdir. Ota-onalar bilan olib boriladigan ishlar 
qoʻyidagicha: 

A) Ota-onalar bilan oʻtkaziladigan suhbatlar 
Suhbatlar yakka hamda umumiy tarzda olib boriladi. Ilk suhbat chogʻida talabalarni maʼnaviy 

jihatdan maʼnaviy tarbiyalash, ularda maʼnaviy madaniyatni qaror toptirish muvaffaqiyatini 
taʼminlash kafolati boʻlgan ota-onalar va farzandlarining ijtimoiy anketa soʻrovlar oʻtkazish mumkin. 

Soʻrovnomalar ikki xilda boʻlib, ulardan birinchisi, har bir talabaning umumiy portretini 
tasvirlovchi, diagnostik tavsifga ega, ikkinchi turdagi soʻrovnoma esa ota-onalarning ijtimoiy 
tarbiyani yoʻlga qoʻyish, farzandlar maʼnaviy madaniyatini shakllantirishga ularning shaxsiy 
munosabatlarini aniqlashga xizmat qiluvchi soʻrovnomalardir. Quyida birinchi turdagi 
soʻrovnomaning umumiy mazmunini keltiramiz: 

“Siz oʻz farzandingizni qay darajada bilasiz?” nomli soʻrovnoma mazmuni quyidagicha: 
1. Farzandingiz ushbu oʻquv maskanida nechanchi yil tahsil olmoqda? 
2. Farzandingiz soʻnggi oʻquv yilidagi oʻzlashtirish darajasi sizni qoniqtiradimi? 

3. Farzandingizni fanlarga boʻlgan munosabati qanday? 
4. Uning fanlarga boʻlgan qiziqishini baholay olasizmi? 
5. Ijtimoiy munosabatlar (oila, jamoada va keng jamoatchilik oʻrtasida tashkil etiladigan 

munosabatlar) jarayonida ishtiroki qanday? 
6. Farzandlaringizga munosib boʻlgan muhitning maʼnaviy-axloqiy iqlimi qanday? U 

kimlar bilan doʻstlashgan, ularning maʼnaviy qiyofasi sizning talablaringizga javob bera oladimi? 
7. Katta farzandingizga nisbatan salbiy munosabat yoki salbiy taʼsir koʻrsatganliklarining 

guvohi boʻlganmisiz?  
8. Uning oilada tutgan oʻrni qanday? 
9. Oʻquv yurti yoki oila oʻrtasida vujudga kelgan shaxsiy ziddiyatlar bormi? 
Dastlabki suhbat hamda ota-onalar tomonidan toʻldirilgan soʻrovnomalar natijalarini tahlil 

etib, ular bilan tashkil etiladigan suhbat yoʻnalishi va mazmunini belgilab beradi. 
Respublikamizda jamiyatni demokratlashtirish va modernizatsiyalash jarayoni kadrlarni 

tayyorlash ishiga yangidan-yangi talablarni qoʻymoqda. Mustaqillik yillarida qoʻlga kiritilgan ulkan 
yutuqlar bilan birga, real taʼlim-tarbiya sharoitida koʻzga tashlanayotgan ayrim muammolar 
hamkorlikda faoliyat olib borishni takomillashtirishni alohida talab etmoqda. Ular jumlasiga 
quyidagilarni kiritish mumkin: 

1) Talaba-yoshlarning maʼnaviyatini oshirishda zamonaviy axborot texnologiyalari 
vositasidan, jumladan, videoselektor xonalaridan foydalanilgan holda mamlakatimizdagi yetuk 
olimlar, ustoz va murabbiylar bilan birgalikda onlayn rejimda davra suhbatlarini uyushtirish. Hamda 
ushbu suhbatga talaba-yoshlarning ota-onalari orasidagi yetuk olimlar, ustoz va murabbiylarini keng 
jalb etish; 

2) Yoshlarning maʼnaviy-maʼrifiy tadbirlarga yanada qiziqtirish va samaradorligini 
taʼminlash maqsadida talaba-yoshlarning oʻzaro qiziqtirgan masalalarida ijodiy kechalar uyushtirish 
va ularni OAVlarida keng yoritish. Faol boʻlgan talaba-yoshlar ota-onalariga tashakkurnoma xatini 
joʻnatish; 

3)  “Ustoz-shogird” tizimida, professor-oʻqituvchi va talabalar ota-onalari oʻrtasidagi 
kommunikatsiyani jadallashtirish. Har bir murabbiy Telegram messenjeri orqali oʻz guruhi 
talabalarining ota-onalari bilan, farzandlarining yutuq va kamchiliklari masalasiga oid maʼlumotlar 
almashinuvi yoʻlga qoʻyilishi; 

4) Maʼnaviy-maʼrifiy masalalarni olib borilishida Ota-onalar gʻamhoʻrligini keng yoʻlga 
qoʻyish va chora-tadbirlar rejasini tuzishda ulardan ham takliflar berishini soʻrab turish; 

5) Talaba-yoshlar oʻrtasidagi ijodiy kechalarga ota-onalarni jalb etish va birga uyushtirishni 
taklif qilish; 

6) Talaba-yoshlar oʻrtasida oʻz oilalari bilan gʻururlanish tuygʻusini shakllantirish 
maqsadida “Mening oilam” fotoalbomini yaratish va boshqalar. 

7) Barcha ota-onalarni farzandlarining taʼlim, sogʻliqni saqlash kabi muhim ijtimoiy 
koʻrsatgichlar boʻyicha maʼnaviy-maʼrifiy ishlar samaradorligini oshirish maqsadida hamkorlikka 
chaqirish; 

8) Boquvchisini yoʻqotgan, kam taʼminlangan oilada tarbiya topayotgan talabalarga ijtimoiy 
yordam koʻrsatish, ularning yot gʻoyalar taʼsiriga tushib qolishini oldini olish maqsadida ishga 
joylashish masalalarida yordam koʻrsatish; 

9) Yoshlarning ijtimoiy, maʼnaviy, moddiy, taʼlim, sogʻliqni saqlash, ruhiy holatlaridagi 
muammoli vaziyatlarni aniqlashda va ularni oldini olishda talabalarning ota-onalari bilan suhbatlarni 
yoʻlga qoʻyish izchilligi orqali faoliyat yuritish; 

10) Yoshlarning professor-oʻqituvchilar va ota-onalari bilan ijtimoiy munosabatidagi 
muammoli vaziyatlarni aniqlash maqsadida ruhshunos testlari va sotsiolog soʻrovnomalaridan 
foydalanish samaradorligini keng yoʻlga qoʻyish. 

Bu kabi tadbirlarni yanada kuchaytirish, talabalarning ota-onalari bilan nafaqat onlayn tarzda 
balki jonli muloqot tarzda oʻtkazilgan tadbirlar, yigʻilishlar oʻzining ijobiy natijasini beradi. 
Yoshlarni oʻz kasbining yetuk mutaxassislari boʻlib shakllanishida, uning maʼnaviy-axloqiy 

sifatlariga ahamiyat berish va komil inson boʻlib voyaga yetkazish nafaqat taʼlim muassasasi balki 
ota-onalarning ham oʻz vazifalari va oʻz masʼuliyatlari mavjudligini unutmaslik zarur.  

